
				এই পাতাটির মুদ্রণ সংশোধন করা প্রয়োজন। 
শিলা দেবী RCC
মুণ্ডাকে জালের দড়ি দিয়া আবদ্ধ করা এবং তোপের মুখে উড়াইয়া দেওয়ার কথা উভয় গানেই পাওয়া যায়। শিলাদেবী ও তঁহার স্বামীর মৃত্যুর আভাস উভয় গানেই আছে।
কিন্তু এই ঐতিহাসিক কাহিনীটি আর একদিক দিয়া একটু ঘোরাল হইয়া উঠিয়াছে। বগুড়া জেলায় এক শিলা দেবীর সম্বন্ধে অনেক প্ৰবাদ ও কাহিনী প্ৰচলিত আছে, সেগুলি আমরা জানিবার সুবিধা পাই নাই। সুপণ্ডিত ডাঃ এনেমেল হক জানাইয়াছেন যে মধ্য এসিয়ার বলখ দেশের রাজা ফকির হইয়া মুসলমান ধৰ্ম্ম প্রচারার্থ বগুড়ায় আসিয়া বাস করেন, র্তাহার নাম “সুলতান বলখী,” ইনি একাদশ-দ্বাদশ শতাব্দীর লোক । ইসলাম প্রচারার্থ তিনি বগুড়া জেলার মহাস্থান নামক নগরের রাজা পরশুরাম ও র্তাহার যুদ্ধ-বিদ্যায় কৃতী কন্যা শিলাদেবীর সঙ্গে ঘোরতর যুদ্ধ করিয়াছিলেন। সময়ের কতকটা ব্যবধান হইলেও সে ব্যবধান খুব বেশী বলিয়া মনে হয় না-এই দুই ঘটনা কোন স্থানে তাল পাকাইয়া কল্পনার লীলাস্থলীতে পরিণত হইয়াছে কিনা কে বলিবে ? পল্লীগীতিকার এইরূপ জটিল গ্ৰন্থি মোচন করা সহজ নহে । ত্রিপুরার ইতিহাসে দৃষ্ট হয় যে, তথাকার প্রাচীন রাজারা ব্ৰাহ্মণাদি উচ্চবর্ণের বাঙ্গালীদের সঙ্গে আত্মীয়তা স্থাপনের জন্য সর্বদা ব্যগ্ৰ ছিলেন ।
মুণ্ডার চিত্র পল্লীকবির হস্তে বেশ ফুটিয়া উঠিয়াছে—তাহার মূৰ্ত্তি লৌহকঠোর, স্পৰ্দ্ধা আকাশ-স্পৰ্শী ও সাহস দুর্জয় ; ষড়যন্ত্র করিয়া দল গঠন করা ও অসম সাহসিকতার সহিত উপায় উদ্ভাবনার শক্তিও তাহার অসাধারণ । কোন পরাজয়েই সে দমিবার লোক নহে। একটা বর্বর নিয়শ্রেণীর সর্দার হইয়াও সে প্ৰকাশ্য দরবারে রাজকন্যার পাণিপ্রার্থী, তাহার প্রতিহিংসা-প্ৰবৃত্তি অগ্নিহোত্রীর অগ্নির ন্যায় অনির্বাণ । একটা ছাড়িয়া উপায়ান্তর অবলম্বন করিয়া তাহার হিংসা চরিতাৰ্থ করিতে সে জীবন-পথে প্ৰতিনিয়ত প্ৰস্তুত হইয়াছে। এই বিভীষিকাময় চরিত্র তাহার ভীষণতা ও ক্রুরতা দ্বারা আমাদিগের যেমন বিস্ময় উৎপাদন করে, তেমনই তাহার অসাধারণত্ব দ্বারা আমাদের চিত্ত কতকটা আকর্ষণ করে ।

